
LOHKEHTÆJJABÏHKEDIMMIE LYRIHKE

Lyrihkine klaassetjïehtjelisnie barkedh dovne luste jïh gieltegs. Seamman 
aejkien aaj gellie learohkh tuhtjie poesije geerve. Eah sisvegem guarkoeh jïh 
dïhte hammoe aaj maahta dåårresidh. Jïh nemhtie lea, jeenem dehtie poesi-
jeste mij gååvnese jeatjah hïerveslitteratuvreste jeatjahtahta, evtemes dïhte 
hammoe, men muvhten aejkien aaj sisvege. Gåarede gujht poesijese geats-
kanidh juktie learohki jïjtsh dååjrehtimmieh jïh preferaansh ij sinsitneste man 
guhkie.  Akte vuekie lea musihkem provhkedh jïh dejtie musihketeekstide mah 
gååvnesieh. Musihkine aaj maahta learoehkidie eadtjaldovvedh, meatan årrodh 
jïh destie dan tradisjonelle poesijese ij man guhkie dellie.   

Daennie lohkehtæjjabïhkedimmesne raereste guktie maahta diktigujmie jïh 
laavlometeekstigujmie klaassetjïehtjelisnie   barkedh. Dejtie ovmessie raeries-
timmide maahta akti akti provhkedh. Jis sæjhta lyrihkine gelline skuvletæjmo-
jne barkedh dellie dejtie ovmessie raeriestimmide maahta ektesne provhkedh. 

Jis edtja kreajnese sjïdtedh guktie lyrihkem svïenskeïebnen dej ovmessie 
kuvsjgujmie aktanamme jïh kuvsji jarngen sisveginie dellie daan bïhkedimmien 
minngiesæjrojne dejtie aktanamme.

RAERIESTIMMIE LOHKEHTÆMMAN
POESIJE, DIKTH JÏH LYRIHKE – MIJ DÏHTE?

Gosse klaassetjïehtjelisnie   edtja poesijine aelkedh barkedh, dellie buerie 
aelkedh learohki goerkesistie. Maam ussjedieh gosse baakojde poesije, dikte, 
lyrihke guvlieh? Daennie laavenjassesne barka EPA-modellen (enskilt-paralla) 
mietie. Jis sæjhta digitaale viehkievierhtine barkedh maahta baajedh learoeh-
kidie barkoevuekien 2 daltesisnie tjïerteste vaestiedidh sijjesne TodaysMeet 
(https://todaysmeet. com/) eller Padlet (https://sv.padlet.com/). 
 
TodaysMeet lea sijjie, gusnie lohkehtæjjine tjïehtjelem jïjtsasse jïh altesi 
learoehkidie dorje. Vuesiehtimmien gaavhtan maahta gyhtjelassh learoehki-
die vedtedh jïh dan mænngan learohkh maehtieh gyhtjelasside vaestiedidh. 
Fïerhte lahtese jeenemes 140 væhtah åådtje årrodh, jïh gaajhkesh sinsitnien 
lahtesidie vuejnieh. Padlet lea digitaale bïevnesetaavla, mïsse maahta tee-
ksth tjaeledh, filmh, tjoejenassefïjlh, guvvieh jallh jeatjah tjaatsegh bïejedh. 
Dam maam dïsse beaja dah gïeh bïevnesetaavlam utnieh maehtieh vuejnedh. 
Daesnie aaj maahta aktem jallh gellebh gyhtjelassh gihtjedh mejtie learohkh 
åadtjoeh vaestiedidh. Gellie ovmessie filmh gååvnesieh mah bïhkede guktie 
buektehte aktem padlet.  Daesnie akte https://youtu.be/0FtsQ5yidIo.

BARKOEVUEKIE
1. Baakoem poesije taavlese tjaaleme. Maam ussjedh gosse baakoem poesije 	
	 govlh? Tjaelieh dejtie dov vaastojde. 
2. Barkede paarrine jallh tjïertine (3-4 learohkh/tjïerth) jïh digkiedidie dam  
	 maam tjaaleme. Maam ussjedidh gosse baakoem poesije vööjnidh? Lidh  
	 seamma aamhtesh tjaaleme jallh eevre ovmessie aamhtesh? Tjaelieh tjïer 
	 ten åssjalommesh dan sæjjan TodaysMeet jallh Padlet.  
3. Lohkh maam dah ovmessie tjïerth poesijen bïjre tjaaleme. Guktie lidh  
	 ektesne ussjedamme? Mij lea poesije? Seamadidie akten buerkiestæmman  
	 daan bïjre. 
4. Goltelidie Marja Mortensson Fjellheimen laavlomem - Gie manne. 

	 Gie manne, gïeh datne?
	 Joekehts gïeligujmie
	 Seamma njaalmeldh gïele

	 Gie manne, gïeh datne?
	 Ovmessie sijjijste
	 Seamma maadtoen boelvijste

	 Gie manne, gïeh datne?
	 Sinsitnine govlehtidh
	 Sinsitnide vaartjeskehtedh

5. Ussjedh jïjtje daan bïjre: Mejtie daate poesije? Jis jaavoe vaestedh,  
	 mannasinie daate poesije? Jis ijje vaestedh, mannasinie ij daate poesije?  
6. Goltelh maam dah dov klaassevoelph ussjedieh teeksten bïjre.
7. Goltelidie laavlomem – Gie manne.

BLACKOUT POETRY – DIKTH DARJODH JEATJEBI  
(JALLH JÏJTSH)  TEEKSTIJSTE

“Blackout Poetry aaj maahta goh-
tjedh poesije gosse edtja baakoeh 
sliejhtedh, sliejhtemepoesije. Dïhte 
lea akte kreatijve laavenjasse mij 
maahta nuhteligs learoehkidie 
årrodh gosse edtjieh lyrihkese 
geatskanidh.  Blackout Poetryn 
viehkine learohkh maehtieh jïjtsh 
dikth tjaeledh teeksti viehkine 
mejtie jeatjebh jallh jïjtje tjaaleme.  
Maahta hïerveslitteratuvre teeksth 
årrodh jallh teeksth mah saatnan, 
saetniesdaajroeteeksth.  Guvvesne 
vuelelen tjaalegem lea dehtie Jovn-
na-Ánde Vest Laadth-møørjemeste 
skaepiedi.
“
Learohki dikth maehtieh vuasahta-
lledh juktie jeatjebh aaj dejtie åad-
tjoeh lohkedh. Maahta klaasseblog-
gem dïsse provhkedh (v.g Blogger 
jallh Wordpress) jallh bïejedh akten 
ektiesæjjan Padlet. 
 
BARKOEVUEKIE
1. Veeljh aktem teekstem.
2. Lohkh teekstem.
3. Veeljh dejtie baakojde maam sïjhth utniehtidh. Gievlesth dejtie baakojde. 
4. Sliejhtieh gaajhkh baakoeh mejtie ih daarpesjh jïh spåårh dejtie mejtie 
gievlestamme. Maahta mïrhke tuschpeannam provhkedh. Maahta baakojste 
baakojde  sliejhtedh men aaj maahta goerem stealladidh gosse sliejhtieh. 
Guvvesne daagkoe bijjege sleajhteme guktie blomma sjïdti. 

5. Dellie orre teekste sjædta, dikte, dejstie baakojste mejtie aeriebistie gie-
vlestih. 
6. Lohkh dam dov teekstem dov klaassevoelpide.
7. Kanne diktem vuesehth klaassebloggesne jallh Padlet sæjjan. 
Daesnie filme guktie  Blackout Poetrym aktede plaerien artihkelistie dorje - 
https://youtu.be/RVp2UIY-uPc

SAMPLINGDIKTH  – DIKTH TJAELEDH VÏERSE-
RAAJESISTIE JEATJEBI DIKTIJSTE

Samplingsdikth leah buerie vuekie learoehkidie lyrihkese geatskanidh. Baakoe 
sampling musihkebransjeste vaalteme. Muvhtene musihkesjangerisnie gellien 
aejkien nemhtie samplar, dellie vïersh ovmessie laavloemistie vaeltieh jïh dej-
tie akten jïjtse tjoejenassese beaja. Dan teknihken mietie edtja barkedh gosse 
samplingsdikth steallede. Jeatjebi tjaeliji diktijste vïerseraajesh vaalta mejtie 
aktanadta jïjtse diktese. Jis daennie laavenjassesne sæjhta musihkebransjese 
tjïelkelaakan gårrestidh maahta laavlometeeksth vaeltedh mejtie paehpieras-
se jieniedamme.

Daennie laavenjassesne buerie jis tjïertesne barka. Daate laavenjasse gellie 
diktetjåanghkoeh krïebpesje jïh dellie buerie jis klaassetjïehtjelem ryöjreh-
tamme jïh bïenghkide dan gellie diktetjåanghkojde beajeme mejtie fïerhten 
diktese ussjedamme. Maahta aelkedh vïjhte tjïjhtje diktetjåanghkoejgujmie, 
mejtie ovmessie sijjide klaassetjïehtjelisnie bïejesovveme. Ovmessie stasjovnh 
diktetjåanghkoejgujmie steallede. Dan mænngan tjïerth edtjieh bïjre jarkan 
klaassetjïehtjelisnie mïnnedh dejnie ovmessie stasjovnine jïh orre samplingsdi-
kth tjaeledh. Jis laavlometeeksth provhkesuvvieh dellie dejtie dejnie ovmessie 
sijjine klaassetjïehtjelisnie   beaja.

Daam samplingsdiktem Julia Rensberg tjaaleme. 

Mov veasoe lea mov vaajmosne 
Geajnoeh doeh vaeriegaskem vijtjeldieh 
Dov baalka åvtese jåhta
Vuelkieminie vualkam

Dikteraajesh Gaebpien Gåsta, Nils Aslak Valkeapää, Jakob Fellman jïh Synnøve 
Persen tjaaleme. Gærjeste Åvtese jåhta.

BARKOEVUEKIE
1. Baajh tjïerten fïerhte learohke aktem diktetjåanghkoem vaeltedh. 
2. Aktene tjïertesne tjelmide trimhkie, diktetjåanghkoem rïhpeste jïh soermem 	
	 akten sæjrose beaja. Dïhte vïerseraajese mïsse soerme tjuvtjede dikten 
	 voestes raajese sjædta. Vïerseraajesem tjaalasåvva tjaelijen nommine jïh 
	 sæjroenommeren ektine, gusnie raajese gååvnese lohkedh.
3. Mubpie learohke tjelmide trimhkie, diktetjåanghkoem rïhpeste jïh soermem 	
	 akten sæjrose beaja. Dïhte vïerseraajese mïsse soerme tjuvtjede dikten 	
	 mubpie raajese sjædta. Vïerseraajesem tjaalasåvva tjaelijen nommine jïh 	
	 sæjroenommeren ektine, gusnie raajese gååvnese lohkedh.
4. Dellie gaajhkh dah jeatjebh dennie tjïertesne seammalaakan darjoeh guktie  
	 voestes jïh mubpie learohke dorjeme.
5. Gosse gaajhkesh tjïertesne fïere guhtene vïerseraajesem vaalteme dellie 	
	 dam orre diktem luhkieh. Mij diktesne heannede? Maahta guarkedh? Tjïerte 	
	 seamede bijjietjaalaldahken bïjre mejtie tjaalasåvva.
6. Gosse voestes dikte dorjesovveme tjïerte mubpie diktestasjovnese mænna 	
	 jïh orre diktem dorje nemhtie guktie 1-5 daltesisnie darjoeji.
7. Minngemes baaja tjïertide dam “bööremes” diktem veeljedh dejstie 
	 diktijste mejtie dorjeme jïh dejtie mubpide klaassesne låhka. 

ALLITTERASJOVNE JÏH ANAFOR GUVVIEJ VIEHKINE
Lyrihkesne muvhth lahtesh gååvnesieh mejtie ij gaajhken aejkien ij leah man 
aelhkie learoehkidie guarkedh. Aktem vuekiem gosse goerkesem bueriedidh 
dellie baaja learohkh jïjtsh dikth tjaeledh mejtie daej lahtesigujmie  tjaalasov-
veme. Gosse giehpiedehtedh maahta lohkehtæjjine illustrasjovnh, fotografijh, 
kåanstevïerhkh jïh jeatjah guvvieh provhkedh. Daennie lohkehtimmesne rae-
riestamme guktie lahtesh anafor jïh allitterasjovne provhkesuvvieh.

Aerebe baaja learohkh jïjtsh anaforh jïh allitterasjovnh darjodh, daerpies vuar-
tasjidh daejtie lahtesidie learohki ektine. Anafor dellie akte baakoe jallh fraase 
gellien aejkien jeahtasåvva gelline vïerseraajesisnie diktesne. Dikte Sirrieh 
maam Ella Holm Bull tjaaleme dam vuesehte.  
Sirrieh, sirrieh, sirrieh plaave sirrieh.
Sirrieh, sirrieh, sirrieh sieties sirrieh.
Sirrieh, sirrieh, sirrieh njaelkies sirrieh.
Sirrieh tjøønghkem.
Sirrieh byøpmedem. 
Sirrijste njaelmie plååvede.
Sirrijste soermh aaj plååvedieh.
Sirrieh dan slaemkistieh.
Sirrieh dellie easka slaemkiestæjjah.
Slaemkiestieh maam leam dorjeme. 

Allitterasjovne lea gosse akte tjoeje jallh bokstaave gellien aejkien gelline 
baakojne iktemearan jeahtasuvvieh. Gaebpien Gåstan diktesne Saemielassjh 
dam vuesehte. 

Saemielassjh leah mov åssjoelassjh 
Saemielassjh leah mov syjhtedh
Saemielassjh leah mov vaajtelassjh 
Saemien mov vaajmoe eahtsa
Saemien mov vaajmoe baektjede
Saemien mov vaajmoe jievkehte
Gaajhki saemiej gaavhtan                        

BARKOEVUEKIE
1. Akte illustrasjovne, akte fotografije jallh akte jeatjah guvvie taavlesne 
	 vuesehte.
2. Darjoeh aktem diktem mij aalka dehtie illustrasjovneste mij taavlesne. 
	 Tjaelieh diktem gosse anaforh provhkh, gusnie fïerhte raajese seamma  
	 baakojne jallh fraasine aalka.
3. Bïejh tittelem diktese.
4. Lohkh diktem jïjtjasse reegkes gïeline. Dan mænngan diktem lohkh  
	 dejtie jeatjabidie klaassesne.
5. Bïejh orre guvviem taavlese.
6. Darjoeh aktem diktem mij allitterasjovneste tjaalasovveme, desnie gusnie 
	 gellie baakoeh seamma bokstaavine jallh tjoejine aalka.
7. Bïejh tittelem diktese.
8. Lohkh diktem jïjtjasse reegkes gïeline. Dan mænngan diktem lohkh dejtie 
	 jeatjabidie klaassesne.

BARKEDH DIKTINE JÏH DOMTESINIE
Dikth maehtieh, seamma goh laavlometeeksth jeatjabidie lohkelgidh. Murreds 
maahta sjïdtedh jis diktem domtesistie låhka. Guktie Marja Mortensson Fje-
llheimen laavlomem Aaltoen vaaje govlesåvva, jis måarehke? Jïh guktie go-
vlesåvva jis geerjene, jallh kanne gaajege?
Aaltoen vaaje
 
Aaltoe sæjhta lovvesjidh
Ij sïjhth fahkestidh
Bååktjehke domtoe tjuedtjielidh
Ij goh buektedh ohtsedidh

Aaltoe ussjede, ij gïese sïjhth dam
baektjiedimmiem
Ij gïese sïjhth dam domtesem

Numhtie vaejvede
Numhtie gïknjele       

Jïh guktie jis sjædta jis Gaebpien Gåstan laavlomem Gaavalohke isveligs jallh 
hïelhkes gïeline lohkelge? 

Båetieh mov gaavalohke
daagkoe lea vaalje
vuelelen njååjte lea
åvtelisnie stoerre-vaegkie

Skodth mov gaavalohke
såevmie lea daajroes
gåatome jaksoes lea
jijnje-vaerie åvtelisnie

Båetieh mov jovje-råtnoe
båetieh mov aaltoe
miesie sarva
båetieh mov gaavelh-grievvie

Skodth mov gaavalohke 
iejtohte vuamlka
gaejvielidie gaejvide
skodth mov gaavalohke                  

Daennie laavenjassesne learohkh edtjieh voejhkelidh dikth lohkedh sjïere  
domtesigujmie. Ussjedh guktie dikte jorkesåvva gosse ovmessie vuekiej  
mietie låhka men aaj guktie domtese dejstie ovmessie lohkemistie sjædta.  

GÆRJAH MEJGUJMIE MAAHTA AELKEDH:
Ov-messie darjomes. Ella Holm Bull
Maam dah soptsestamme. Ando Andersson 
Gaaltije. Gaebpien Gåsta (Gustav Kappfjell)
Åvtese jåhta. Harald Gaski jih Lena Kappfjell

DIKTH MAEHTIEH LOHKELGIDH GOSSE:
• Geerjene 
• Håjnan
• Måarehke   
• Gaajege  
• Hïelhkes  
• Gearehke
• Pluejjies  
• Stråarkan

AELKEDH
1. Tjaelieh fïerhtem diktem akten paehpierasse, gïebrh fïerhtem paehperem 
jïh tsagkh passan sïjse.
2. Tjaelieh domtesidie. Tjaelieh jeenebh paehperh seamma domtesigujmie. 
Gïebrh fïerhtem paehperem jïh tsagkh passan sïjse.
3. Daelie göökte passah paehperigujmie, akte diktigujmie jïh akte  
domtesigujmie. Gosse vihth lohkehtimmie, learohkh maehtieh aktem 
paehperem fïerhtede passeste vaeltedh. Geehth juktie diktide ållesth  
teekstine meatan åtna klaassetjïehtjelasse. 

BARKOEVUEKIE
1. Vaeltieh aktem diktem jïh aktem domtesem fïerhtede passeste.
2. Lohkh diktem gellien aejkien reegkes gïeline  dejnie domtesinie maam næn-
noestamme. 
3. Lohkh diktem dejtie dov klaassevoelpide. Mearan lohkh dah jeatjah klaas-
sesne edtjieh ussjedidh dan domtesen bïjre maam lohkije voejhkele bievnedh.
4. Veeljh aktem orre domtesem dehtie passeste.
5. Lohkh diktem gellien aejkien reegkes gïeline dejnie domtesinie maam næn-
noestamme.
6. Lohkh diktem dejtie dov klaassevoelpide. Dah jeatjah klaassesne edtjieh 
domtesem moenedidh maam lohkije voejhkele bievnedh.

HAIKU – TJAELIEH AKTEM JAPANSKE MINIDIKTEM
Haiku lea dovletjistie vuekieh Japani luvhtie. Dïhte akte diktevuekie mejtie 
tjaalasovveme lïhtsigujmie golme raajesisnie. Voestes raajesisnie vïjhte lïhtsh, 
mubpene raajesisnie 7 jïh gåalmadinie raajesisnie 5 lïhtsh. Dej båeries Hai-
ku-diktine gellien aejkien jaepieboelhkide soptsestovvi jallh jaepieboelhkese 
vuesiehti. Gellien aejkien nemhtie tjaalasovveme guktie dah göökte voestes 
raajesh ektesne. Jïh dennie gåalmadinie raajesisnie mij jarkoesti jallh mij orres-
th sjïdti.

Daam Haiku-diktem Julia Rensberg tjaaleme

Beajjan lååjede
Låvnadahke biejjievælloe
Jïjjese tjearede

Jis baaja learohkh haiku-diktigujmie barkedh dellie buerie jis soptseste mij 
akte lïhtse jïh guktie ryöknede dejtie lïhtside aktene baakosne. Aaj buerie jis 
learohki tjaelemem stuvrie jïh soptseste haiku-dikte naemhtie tjaalasåvva:
voestes raajese soptseste man jaepieboelhke, mubpie raajese lea maam joem 
maam vuajna jallh akte domtese, gåalmadinie raajesisnie mij joem orresth. 
Daennie lohkehtimmesne learohkh åadtjoeh soptsestidh sinsitnien dikti bïjre 
dehtie “Göökte naestie akte vaajtele” hammoste. Dellie learohkh åadtjoeh 
göökte aamhtesh soptsestidh maam tuhtjieh buerie diktesne (v.g sisvege, 

hammoe, gïele jïh guktie minngemes jarkoesti..)  jïh akte aamhtese maam 
tuhtjieh maahta evtiedidh (v.g sisvege, hammoe, gïele jïh  guktie minngemes 
jarkoesti ...) Daejtie åssjalommesh edtja tjaaleldh darjodh.

BARKOEVUEKIE
1. Tjaelieh aktem haiku-diktem
2. Barkede paarrine klaassevoelpigujmie.
3. Lohkh klaassevoelpen diktem jïh soptsesth “Göökte naestie akte vaajte-
le” hammoen mietie (göökte aamhtesh mah buerie jïh akte aamhtese maam 
maahta evtiedidh).
3. Tjaelieh maam ussjedh dov klaassevoelpese. Lohkh dan mænngan maam 
dov klaassevoelpe dov dikten bïjre tjaaleme. 
4. Evtedh diktem.
5. Lohkh diktem gellien aejkien jïjtjasse reegkes gïeline. Lohkh dejtie jeatjabi-
die klaassesne. 

LOHKEDH JÏH JOEKEHTEHTEDH DIKTH JÏH 
 MUSIHKETEEKSTH
Daennie laavenjassesne learohkh edtjieh aktene diktine jallh laavlometeeks-
tine eensilaakan barkedh. Dah edtjieh teekstem joekehtehtedh jïh joekehte-
htemem edtja tjaeledh goh ektiedimmes teekste, gusnie dikte jallh laavlo-
meteekste ållesth teekstine joekehtehtemem aalkoste soptseste. Dan jallh 
dej domtesh dikte/laavlometeekste learoehkisnie gåaskoeh (gyhtjelassh 11) 
maehtieh aalkoe akten vielie laavenjassese sjïdtedh, gosse learohke vaestede 
jïh mij akt jïjtje dorje. Kanne dellie teekste sjædta, mejnie learohke maahta 
meatan årrodh gaahtjemisnie Manne dov baakojne tjaalam. Vielie bïevnesh 
daan gaahtjemen bïjre maahtah daesnie lohkedh: http://jagskriver.nu/tavlingen/.

Jis kuvsjine Svïenskegïele 3, Litteratuvre jallh Tjaeleme dellie maahta joe-
kehtehteminie eensilaakan barkedh gosse learohkh joekehtehtemevuekeste 
aelkieh, v.g  feministiske, interteekstuelle jallh postkoloniaale joekehtehteme-
vuekie.   

Daan laavenjassese gyhtjelassh gååvnesieh mejnie learohkh maehtieh aelkedh 
gosse sijjen diktem jallh laavlometeekstem luhkieh jïh dåarjoe dan hammoen 
“aalkose”  joekehtehtemen golme ovmessie biehkide (aalkoe, åejviebiehkie, 
orrijimmie).

Gyhtjelassh mejnie learohkh maehtieh aelkedh gosse sijjen diktem/laavlometeeks-
tem luhkieh:
1. Guktie dikten/laavlometeeksten nomme?
2. Gåessie dikte/laavlometeekste tjaalasovvi?
3. Mij heannede diktesne/laavlometeekstesne?

4. Magkerh motijvh (ovmessie tjïrkes sïenth) diktesne/laavlometeekstesne 
gååvnesieh?
5. Mejtie lea dikten/laavlometeeksten naan dïjre?
6. Mejtie muvhth baakoeh fraash gååvnesieh mah vååjnoeh vihkeles?
7. Mejtie naan almetjh diktesne/laavlometeekstesne gååvnesieh? Gie, gïeh? 
Maam åadtjoeh dååjrehtidh, maam demtieh jallh darjoeh?
8. Mejtie dikte/laavlometeekste domtesem soptseste jallh mejtie sïentem 
buerkeste?
9. Guktie dikte/laavlometeekste tjaalasovveme? Mejtie naan nænnoes  
hammosne tjaalasovveme? Mejtie rijmh gååvnesieh? Mejtie gellide strofijste/
vïersijste?
10. Mejtie dikten/laavlometeeksten naan guvviegïele jallh jeatjah stijlehae-
mieh?
11. Gosse diktem/laavlometeekstem lohkh naan domtesh dutnjien gåaskoeh?

Raeriestimmie dagkerh “aalkojde”, mah  joekehtehtemen golme ovmessie biehkide 
vuesiehtieh. Joekehtehteme maahta naemhtie aelkedh:
Dikte/Laavlometeekste XX lea XX…  tjaalasovveme. Jaepien  XX  dikte/laavlo-
meteekste tjaalasovvi. Dïhte ..... bïjre.
Joekehtehtemen åejviebiehkiem maahta daan mietie tjaeledh:
Dikte/Laavlometeekste XX lea  .... bïjre. Desnie åådtje XX dåeriedidh. Dikte/
laavlometeekste tjaalasovveme ..... mietie.
Joekehtehtemen maahta naemhtie orrijidh:
Dikte/Laavlometeekste XX lea  .... bïjre. Ektiedimmesne maahta ..... Minnge-
mes maahta ......

BARKOEVUEKIE
1. Veeljh aktem diktem jallh laavlometeekstem. 
2. Lohkh teekstem gellien aejkien.
3. Vaestedh dejtie ovmessie gyhtjelasside.
4. Baajh vaastojde joekehtehtemen aalkoe sjïdtedh. Joekehtehteme naemhtie 
byöroe tseegkesovvedh:
• aalkoe gusnie diktem/laavlometeekstem åehpiedahta. 
• akte åejviebiehkie, gusnie diktem joekehtahta dehtie sisvegistie, gïeleste 
jïh hammoste. Daesnie citath teeksteste mij joekehtehtemem nænnoste jïh 
guktie jïjtje teekstem toelhkestamme. 
• akte orrijimmie, gusnie joekehtehtemem ektede. Mujhtieh joekehtehteme 
tjaalasåvva  iktemearan hammosne.
5. Gosse joekehtehtemem  tjaaleme dellie klaassevoelpine lotnede gie dam 
åådtje vaestiedidh vuekien ““Göökte naestie akte vaajtele” hammoen mietie 
(göökte aamhtesh mah buerie jïh akte aamhtese maam maahta evtiedidh).
6. Evtedh joekehtehtemem dejstie vaastojste maam åådtjeme. 


